თემა 15
ზოროასტრიზმი თანამედროვე მსოფლიოში
1976 წლის მონაცემებით, მსოფლიოს ზოროასტრული თემი 129000 წევრს აერთიანებდა: ინდოეთი - 82000, ირანი - 25000, პაკისტანი - 5000, ცეილონი - 500, ევროპა და ამერიკა - 3000, ავსტრალია - 200. ყველა ქვეყნის ადგილობრივ თემს თავისი უფროსი - ერბადი ჰყავს. ისინი ინარჩუნებენ ზოროასტრულ ტრადიციებს და ასრულებენ ზოროასტრულ რიტუალებს, თუმცა გარკვეულად სახეცვლილი ფორმით.
ინიციაცია / ნათლობა.

ზოროასტრელთა შვილი ზოროასტრიზმის მიმდევრად არ იბადება, მას აქვს არჩევანის საშუალება და მრწამს ირჩევს მაშინ, როცა საკმარისად დიდია ასეთი გადაწყვეტილების მისაღებად. ძირითადად, ზოროასტრულ ნათლობას უტარებენ 15 წლის ახალგაზრდას, რაც ზოროასტრული ტრადიციით სრულწლოვანების, სიმწიფის ასაკია.  ნათლობა იწყება რიტუალური განბანვით, შემდეგ იკითხება სულის განმწმენდი ლოცვა, ადეპტს აცმევენ თეთრ სამოსს, ახურავენ პატარა ქუდს და გადასცემენ საკრალურ ნივთებს. კულტმსახური მას ახვევს კუსტს. ადეპტი დგება კულტმსახურის წინაშე, შემოაქვთ ცეცხლი და იწყება ლოცვა. ლოცვის დასრულების შემდეგ ახალგაზრდა უკვე ზოროასტრელად ითვლება.
ქორწინება.

მეცხრამეტე საუკუნემდე ზოროასტრულ თემში გავრცელებული იყო ბავშვთა ქორწინებები, მიუხედავად იმისა, რომ ეს ზოროასტრული რელიგიური  დოქტრინით დაწესებული არ არის. დღეს ვითარება შეიცვალა და ზოროასტრი ქალები თვითონ ირჩევენ როგორც საბედოს, ისე გათხოვების დროს. 
ქორწინების რიტუალი იწყება რიტუალური განბანვით, შემდეგ ნეფე-დედოფალი ყვავილებით მორთულ მანქანაში სხდებიან და მიდიან იმ ადგილას, სადაც საქორწინო ცერემონია იმართება. თავიდან ისინი თეთრი ზეწრით არიან განცალკევებული, რომ ერთმანეთი ვერ დაინახონ. ცერემონიის დროს ქურუმი მათ ზეწარს აცლის, შვიდგზის ახვევს თოკს, რაც მათი კავშირის სიმბოლოა, და თან ლოცვებს კითხულობს. ცერემონიის ბოლოს ახალდაქორწინებულები ერთმანეთს ბრინჯს აყრიან. 
დაკრძალვა.

ზოროასტრელებს მიცვალებულის დასასვენებლად სახლში ცალკე ოთახი აქვთ, სადაც იმართება მიცვალებულის იმ ქვეყნად გაცილების რიტუალი. ტრადიციის თანახმად, სახლში მიდის ქურუმი, რომელიც ეხმარება ოჯახის წევრებს იმ რიტუალების შესრულებაში, რომელიც გარდაცვლილის სულს ცოდვებისგან განწმენდს და მას სიმშვიდეს მოუპოვებს. შემდეგ შემოაქვთ ცეცხლი და იწყება ლოცვები. ცხედარს განბანვის მერე ახვევენ კუსტსა და სუდარაში და ასვენებენ. მის გარშემო ხატავენ წრეს, რომელში შესვლის უფლება მხოლოდ რჩეულებს და ოჯახის ახლობლებს აქვთ. სასაფლაოსკენ მიმავალნი დგებიან წყვილად და მათ თეთრი ქსოვილი აკავშირებთ. აუცილებელია პროცესიაში ძაღლის მონაწილეობა, რადგან მიიჩნევა, რომ ის ხედავს სიკვდილს.ზოროასტრელებს ცხედარი მიაქვთ „სიჩუმის კოშკში“, სადაც მასზე უკვე ორბები „ზრუნავენ“. როცა ძვლებს მზე გამოაშრობს, მას მიწას მიაბარებენ. დაკრძალვის რიტუალი ოთხი დღე გრძელდება, რომლის დროსაც ოჯახის წევრები ლოცულობენ და ქველმოქმედებას ეწევიან. 

დღეს მსოფლიოში დაახლოებით 143 000 ზოროასტრია. ისინი მძლავრ თემებად ცხოვრობენ ინდოეთში, ამერიკაში, კანადაში, პაკისტანში, აზერბაიჯანში, დიდ ბრიტანეთში, ავსტრალიასა და, რა თქმა უნდა, ირანში. ისინი ინარჩუნებენ ტრადიციებს და იბრძვიან საკუთარი, როგორც რელიგიური უმცირესობის, უფლებებისთვის. 1960, 1964 და 1978 წლებში გაიმართა ზოროასტრელთა მსოფლიო კონგრესები. 

ინდოელი ზოროასტრელები / პარსები

ინდოელი ზოროასტრელები, ძირითადად, გუჯარათის შტატში ცხოვრობენ და ვაჭრობას მისდევენ. ზოროასტრულ საზოგადოებაში დიდხანს კამათობდნენ, თუ ვინ შეიძლება ჩაითვალოს პარსად. საბოლოოდ, 2006 წელს შეჯერდნენ, რომ პარსი არის 1. ირანიდან განდევნილ ზოროასტრელთა მემკვიდრე; 2. ზოროასტრი დედის ან მამის შვილი; 3. პირი, ვისაც ზოროასტრული ნათლობა აქვს მიღებული.

XIX საუკუნის II ნახევრიდან ინდოელმა პარსებმა, რომელთაც განათლება დასავლეთში მიიღეს და საკუთარი რელიგიის ფილოსოფიური ასპექტების განხილვა დაიწყეს, ჩამოაყალიბეს პარსების ასოციაცია, რომლის მიზანი იყო ზოროასტრიზმის მეცნიერული შესწავლა და თავდაპირველი ტრადიციების აღდგენა. ასოციაციის ხელმძღვანელი იყო ხორშიდ ქამა, რომლის სახელიც მოგვიანებით  მიენიჭა ინდოეთის ორიენტალისტიკის ინსტიტუტს. იმავე პერიოდში შეიქმნა კიდევ ერთი საზოგადოება - „უმწეო ირანელი ზოროასტრელების დახმარების საზოგადოება“, რომელსაც ხელმძღვანელობდა ჰუშანგ ჰატარია. ზოროასტრული თეოლოგიის კარგი მცოდნე, ჰატარია ირანის ისტორიით იყო დაინტერესებული და ირანში ჩასვლას ცდილობდა. მრავალი უშედეგო მცდელობის შემდეგ, ჰატარია მაინც ჩავიდა ირანში, მაგრამ არა როგორც კერძო პირი, არამედ როგორც ხსენებული საზოგადოების ოფიციალური წარმომადგენელი. მან თან ჩაიტანა შემოწირულობები ხალხის დასახმარებლად და სკოლების ასაშენებლად. მისი თაოსნობით ქერმანსა და იაზდში გაიხსნა ორი ზოროასტრული სკოლა. იყო ეჭვი, რომ ჰატარია ინგლისის აგენტი იყო და მას არა იმდენად ქველმოქმედებითი, რამდენადაც პოლიტიკური ზრახვები ჰქონდა. იმ დროს ინდოეთი ინგლისს ექვემდებარებოდა, ინგლისის მთავრობას კი სურდა, ინდოელი პარსების დახმარებით ირანის ბაზარზე  შეეღწია. ასე იყო თუ ისე, 1854 წელს ჰატარია ჩავიდა ქერმანში, აღწერა ზოროასტრი მოსახლეობა, აღადგინა ტაძრები, რასაც ერთ-ერთ ტაძარში შემორჩენილი წარწერაც მოწმობს. 
დღეს ინდოეთში დაახლოებით 69 000 პარსი ცხოვრობს, რომელთა უმრავლესობა მუმბაის მიმდებარე რეგიონში სახლობს. პარსები გარკვეულწილად ინტეგრირდნენ ინდურ საზოგადოებაში, მაგრამ თან შეინარჩუნეს და განავითარეს ძველი ტრადიციები. 70-იან წლებში მათ შექმნეს „ინდოეთის ზოროასტრელთა ანჯომანების ფედერაცია“, რომელიც აქტიურად თანამშრომლობს ირანში, ევროპასა და ამერიკაში შექმნილ მსგავს საზოგადოებებთან.
ჩრდილოეთი ამერიკა - ზოროასტრელთა მძლავრი კერა
ზარათუშტრას მიმდევრები ჩრდილოეთ ამერიკაში XIX საუკუნის ბოლოს ინდოეთიდან ჩავიდნენ და შექმნეს ზოროასტრელთა ყველაზე დიდი თემი ინდოეთისა და ირანის შემდეგ. მათი რაოდენობა განსაკუთრებით გაიზარდა XX საუკუნის მეორე ნახევარში, რაც განაპირობა, ერთი მხრივ, ირანში ისლამურმა რევოლუციამ და ირანელი ზოროასტრების მიერ საკუთარი ქვეყნის იძულებითმა დატოვებამ და, მეორე მხრივ, აღმოსავლეთ აფრიკიდან ზოროასტრელთა მასიურმა გამოძევებამ. 
ამერიკის კონტინენტზე ზოროასტრელებმა დააარსეს რეგიონალური ზოროასტრული საზოგადოებები, ასოციაციები და ორგანიზაციები: 1967 წელს - კვებეკის ზოროასტრული ასოციაცია, 1971 წელს - ონტარიოს ზოროასტრული ასოციაცია, 1973 წელს - ნიუ იორკის და სხვა. ახლა ასეთი ასოციაციები არის ჩიკაგოში (1975), ჰიუსტონში (1976), ვაშინგტონში (1979), კალიფორნიაში (1980), პენსილვანიაში (1982), ტეხასში (1989) და სხვა. 
ზოროასტრელები პაკისტანში, აზერბაიჯანსა 
და აღმოსავლეთ აფრიკაში

პაკისტანში ზოროასტრელები ძირითადად ცხოვრობენ საპორტო ქალაქ კარაჩში. დღეს პაკისტანში დაახლოებით 5000 ზოროასტრია და აქედან 1000 კარაჩში სახლობს. მათი უმრავლესობა განათლებული და საკმაოდ შეძლებულია. 

აზერბაიჯანში 5000-მდე ზოროასტრი ცხოვრობს. მათ აქვთ საკუთარი ტაძრები, რომელთაგან ყველაზე დიდი და ცნობილი ბაქოს ათეშგაა. 

აფრიკაში ზოროასტრები ძირითადად კენიასა და ზანზიბარში ცხოვრობენ, მაგრამ მათი რაოდენობა დადგენილი არ არის.
